Habacuc_14
Darllen: Habacuc 3:13-16 (eto)

13 Rwyt yn mynd allan i achub dy bobl; i achub y gwas rwyt wedi ei eneinio. Rwyt yn taro arweinydd y wlad ddrwg, a'i gadael yn noeth o'i phen i'w chynffon. 

Saib   

14 Rwyt yn trywanu ei filwyr gyda'u picellau eu hunain, wrth iddyn nhw ruthro ymlaen i'n chwalu ni. Roedden nhw'n chwerthin a dathlu wrth gam-drin y tlawd yn y dirgel. 15 Roedd dy geffylau yn sathru'r môr, ac yn gwneud i'r dŵr ewynnu. 16 Pan glywais y sŵn, roedd fy mol yn corddi, a'm gwefusau'n crynu. Roedd fy nghorff yn teimlo'n wan, a'm coesau'n gwegian. Dw i'n mynd i ddisgwyl yn dawel i ddydd trybini 

ddod ar y bobl sy'n ymosod arnon ni. 

Mae arwyddocâd arbennig i adnod 13 gan ei bod yn sôn am ‘achub dy bobl’  ac ‘achub y gwas rwyt wedi ei eneinio’. Yn hanesyddol mae’n debyg mai cyfeirio at Moses oedd Habacuc, gan fod Duw wedi dewis Moses i achub ei bobl o gaethiwed yn yr Aifft a’u harwain i wlad newydd – ‘gwlad yr addewid’. (Mae’r gair eneinio yn cyfeirio at roi olew ar ben unigolyn sy’n cael ei ddewis i fod yn frenin e.e. eneiniodd Samuel Dafydd i fod yn frenin ar Israel.) 

I ni sy’n byw yn y 21ain ganrif, pan dyn ni’n meddwl am ‘was Duw’ wedi ei ddewis i wneud y gwaith o achub pobl, dyn ni’n meddwl am Iesu Grist. Yn y Beibl Iesu Grist ydy’r brenin sy’n achub ei bobl un waith ac am byth o afael marwolaeth a phechod (Mathew 1:21). Mae’r darlun o frenin yn brwydro dros ei bobl yn cael ei ddefnyddio yn y Testament Newydd hefyd,
Byddan nhw'n rhyfela yn erbyn yr Oen, ond bydd yr Oen yn ennill y frwydr am ei fod yn Arglwydd ar arglwyddi ac yn Frenin ar frenhinoedd. A bydd ei ddilynwyr ffyddlon – y rhai sydd wedi eu galw a'u dewis ganddo – yn rhannu’r fuddugoliaeth gydag e. (Datguddiad 17:14)
Mae’r darlun o Dduw fel milwr yn amddiffyn ac achub ei bobl yn parhau yn adnodau 14-15.  Yna yn adnod 16 dyn ni’n cael clywed beth oedd ymateb Habacuc o weld mawredd Duw ar waith; roedd ei gorff yn teimlo'n wan, a'i goesau'n gwegian. Yn Saesneg gallech ddweud fod Habacuc ‘in awe’ o’r hyn roedd wedi ei weld. Yn Gymraeg dyn ni’n sôn am barchedig ofn; nid ofn fel rhywun yn crynu am fod yna lofrudd yn y tŷ, ond rhyw barch arswydus at allu a nerth rhyfeddol Duw. 

Os wyt ti wedi bod yn meddwl am Dduw fel hen ddyn â barf hir sy’n byw yn y cymylau mae’n well i ti feddwl eto! Mae’n wir fod y Beibl yn dweud mai ‘...cariad ydy Duw ‘ (1 Ioan 4:8), ond law yn llaw â’r cariad yna na all neb ei fesur, mae yna nerth rhyfeddol. Mae Duw hefyd yn barnu; mae’n berffaith gyfiawn a theg yn y ffordd mae’n trin pobl, ond dydy o ddim yn gallu gadael i ddrygioni barhau heb ei gosbi.  
Ar ôl i Habacuc ystyried yn ofalus y cwbl a glywodd,  rhoddodd ei ffydd 100% yn Nuw. Yn union fel dywedwyd y byddai’r byd yn fud o flaen Duw (2:20), yma mae Habacuc yn dweud ei fod am ‘ddisgwyl yn dawel’  i Dduw gyflawni ei addewidion.  Er fod ei goesau’n gwegian, mae ei ffydd yn Nuw yn gadarn.

